
Трэба адзначыць, што сфера ўзаемаадносін з'яўляецца 
скразной сярод вышэйадзначаных фактараў стабільнасці ся-
мейна-шлюбных адносін. Яна ўплывае і на іншыя фактары. 

5. Працэс самарэалізацыі – самарэалізацыя сям'і як групы, 
самарэалізацыя кожнага з членаў сям'і як асобы, 
самарэалізацыя членаў сям'і ў сям'і. 
Усе пералічаныя фактары стабільнасці сямейна-шлюбных 

адносін узаемна ўплываюць адзін на аднаго, што з'яўляецца 
значнай умовай у станаўленні і развіцці маладой сям'і. Пры 
творчым падыходзе да вырашэння праблем, якія ўзнікаюць у 
адзначаных сферах, і праяўленні творчых патэнцый членаў 
маладой сям'і такое развіццё абяцае быць паспяховым. 

 
 

С.А.Пацыенка 
 

АСАБЛIВАСЦI РАЗВIЦЦЯ КУЛЬТУРЫ ВЫШЭЙШАГА 
САСЛОЎЯ Ў ВЯЛIКIМ КНЯСТВЕ ЛIТОЎСКIМ 

 
Вышэйшае саслоўе ў Вялiкiм княстве Лiтоўскiм уяўляла 

закрытую супольнасць, якая знаходзiлася на самым версе са-
цыяльнай лесвiцы. Гэтая найбольш заможная i ўплывовая ка-
тэгорыя насельнiцтва была прадстаўлена магнатамi i буйной 
шляхтай. Умовы выжывання ў дадзенай суполцы былi дас-
таткова жорсткiмi. Чалавеку трэба было адпавядаць 
шматлiкiм патрабаванням, каб лiчыцца паўнапраўным яе 
членам: быць знатным па паходжанні, мець вялiзныя грашо-
выя сродкі i зямельныя ўладанні, высокую дзяржаўную, 
адмiнiстрацыйную ці вайсковую пасаду i інш. 
Магнацка-шляхецкая супольнасць характарызавалася 

спецыфiчнасцю светаўспрымання i наяўнасцю асаблiвага 
стылю жыцця i мыслення, выразным выяўленнем чаго стала 
культура яе прадстаўнiкоў, якая ўяўляла асобнае цэласнае 
ўтварэнне ўнутры агульнапрынятай культуры Вялiкага кня-
ства Лiтоўскага. Яна была адной з чатырох субкультур 
(рэлiгiйная, свецка-арыстакратычная, народная i гарадская), 
якiя вылучыў М.С.Каган.  
Свецка-арыстакратычная субкультура ўтварылася шляхам 

трансфармацыi сiстэмы каштоўнасцей традыцыйнай культу-

ры прадстаўнiкамі вышэйшага саслоўя, якое надало ёй свое-       
асаблiвую светапоглядную афарбоўку. Iнакш кажучы, пер-
шасным фактарам фармiравання свецка-арыстакратычнай 
субкультуры з’явiўся саслоўны падзел, а дакладней, адасаб-
ленне сацыяльнага класа буйных землеўладальнікаў.  
Як нам уяўляецца, культура прадстаўнiкоў вышэйшага 

саслоўя ў Вялiкiм княстве Лiтоўскiм у сваiм развiццi прайшла 
этапы зараджэння i фармiравання (канец XIII–XIV ст.), 
росквiту (XV– пачатак XVII ст.) i заняпаду (другая палова          
XVII–XVIII ст.). Першы этап характарызаваўся панаваннем 
вайсковай арыстакратыi, што выклiкана нестабiльным унут-
раным i знешнiм становiшчам дзяржавы. Умацаванне i 
развiццё Вялiкага княства Лiтоўскага было ў iнтарэсах не 
толькi вярхоўнай улады, але i астатнiх землеўладальнікаў. У 
такiх умовах асноўным заняткам беларускiх арыстакратаў 
стала актыўная вайсковая дзейнасць. Вайна з’яўлялася прэ-
стыжным высакародным заняткам, таму ў ваенных дзеяннях 
абавязкова ўдзельнiчалi магнаты. 
Вялiкую ролю ў культуры першага этапу адыгрываў 

рыцарскi кодэкс гонару. Даследчык А.А.Кiлбас адзначае, што 
фармiраванне кодэкса гонару прывiлеяванага саслоўя адбы-
валася ў XIV – пачатку XV ст., i да канца XV ст. ён ужо 
“ўяўляў даволi сталы грамадскi iнстытут” [1]. Асноўныя пас-
тулаты кодэкса сумленна выконвалiся большасцю 
арыстакратаў. Аднак часам здаралiся выпадкi адыходу ад 
правiл нават у княжацкiх колах. Пры грубых парушэннях 
кодэкса вiнаватага чакала грамадскае асуджэнне, якое 
летапiсы данеслi да нашага часу (напрыклад, здраднiцкае за-
бойства Кейстута яго ж пляменнiкам Ягайлам). Ад асобы 
арыстакрата патрабавалася высакародства. Сiла рыцара 
накіроўвалася на ўдасканаленне навакольнага свету i таго 
грамадства, часткай якога ён з’яўляўся. 
Адзначым, што ваяваць у XIV ст. маглi толькi здаровыя i 

фiзiчна моцныя мужчыны, бо цяжкая металiчная амунiцыя 
(да некалькiх дзесяткаў кiлаграмаў) патрабавала добрай 
выпраўкi. У сувязi з гэтым вялiкая ўвага надавалася 
падрыхтоўцы воiна, якая пачыналася ў раннiм дзяцiнстве. 
Трэнiроўкай для будучых воiнаў быў удзел у паляванні, дзе 
развiвалiся не толькi хуткасць рэакцыi, але i стратэгiчнае 

мысленне.  
Сiмвалiчнае значэнне мела для воiна-арыстакрата зброя. 

Яна была абавязковым атрыбутам, па якiм пазнавалi чалаве-
ка. Зброя для арыстакрата была не толькi сродкам абароны, 
але i сведчаннем прыналежнасцi да пэўнай сацыяльнай гру-
пы. Нават праз тры стагоддзi нашэнне шаблi з’яўлялася 
вiзуальнай прыметай шляхетнасцi. Добрая зброя была дока-
зам не толькi адвагi, але i трывалага фiнансавага становiшча.  
Асновы светапогляду арыстакратаў былi закладзены на 

раннiм этапе iснавання дзяржавы, калi галоўным заняткам іх 
была вайна. Культура першага этапу не знiкла бясследна. Гэ-
та выявiлася ў пераносе некаторых рудыментаў папярэдняй 
культуры ў новае культурнае асяроддзе. 
Такiм чынам, канец XIII–XIV ст. былi часам падрыхтоўкi 

будучага росквiту, стварэння i назапашвання формаў i тра-
дыцый культуры вышэйшага саслоўя. За гэты перыяд у 
беларускiм грамадстве склалiся неабходныя перадумовы для 
станаўлення паўнацэннай арыстакратычнай культуры. Адбы-
лося фармiраванне беларускай народнасцi, практычна 
завяршыўся працэс станаўлення старабеларускай мовы, якая 
яшчэ пры Альгердзе (1345–1377) стала дзяржаўнай у Вялiкiм 
княстве Лiтоўскiм, сфармiравалася свая пiсьменнасць, выраз-
на вызначылася структура дзяржаўнага апарату. Да гэтага ча-
су быў створаны кодэкс гонару арыстакрата, а таксама вы-
працаваны нормы паводзiн прадстаўнiкоў вышэйшага 
саслоўя, якiя замацавалiся ў адпаведных патрабаваннях эты-
кету i цырыманiяле.  
Росквiт культуры вышэйшага саслоўя ў Вялiкiм княстве 

Лiтоўскiм прыпаў на XV – пачатак XVII ст. Пачатак росквiту 
азнаменаваўся значнай ваенна-палiтычнай падзеяй – перамо-
гай саюзнага войска Вялiкага княства Лiтоўскага i Польскага 
каралеўства ў Грунвальдскай бiтве ў 1410 г. Разгром 
Тэўтонскага ордэна прынёс у краiну адносны спакой, а так-
сама ўсведамленне i адчуванне ўласнай сiлы. Значна ўзрос 
прэстыж вялiкага князя Вiтаўта, пад фактычным кiраўнiцтвам 
якога была здабыта гэтая перамога. Пры Вiтаўце, якi 
адрознiваўся выдатнымi стратэгiчнымi i дыпламатычнымi 
здольнасцямi, Вялiкае княства Лiтоўскае значна пашырыла 

РЕ
ПО
ЗИ
ТО
РИ
Й БГ

УК
И



 136 

свае межы ў паўднёва-ўсходнiм кiрунку i стала дзяржавай “ад 
мора да мора”. 
Перамога ў Грунвальдскай бiтве з’явiлася сведчаннем 

сталасцi свецка-арыстакратычнай культуры. Вышэйшыя ко-
лы грамадства аказалiся здольнымi даказаць Еўропе сваю 
сфармiраванасць, моц. Перамога ў многiм сталася вынiкам 
дысцыплiны магнацкага саслоўя, а таксама аўтарытэту 
вярхоўнай княжацкай улады. 
Значны ўплыў на свядомасць прадстаўнiкоў вышэйшага 

саслоўя аказала эстэтыка Адраджэння. Вялiкiя геаграфiчныя 
адкрыццi паказалi чалавецтву “нябачную” частку свету. 
З’яўленне кнiгадрукавання таксама спрыяла пашырэнню све-
тапогляду. Найбольш заможныя колы насельнiцтва атрымалi 
магчымасць больш лёгкага доступу да рознага роду 
iнфармацыi. У XVI–XVII стст. пашырыліся паездкі за мяжу 
(асаблiва ў краiны Заходняй Еўропы) для знаёмства з 
лепшымi дасягненнямi чалавечай дзейнасцi. Магнаты 
Вялiкага княства Лiтоўскага мелi дынастычныя, палiтычныя, 
культурныя зносiны з вышэйшымi коламi еўрапейскай 
арыстакратыi. Яны не толькi наведвалi еўрапейскiя двары, 
але і нярэдка прымалi замежных гасцей у сябе. У 1518 г. 
адбыўся шлюб вялiкага князя i караля Жыгiмонта I з 
iтальянкай Бонай Сфорцай. Нельга не заўважыць значнасцi 
гэтай падзеi, вынiкам якой стала непасрэднае пранiкненне ў 
Вялiкае княства Лiтоўскае еўрапейскай культуры, а таксама 
знаёмства знацi з умовамi свецкага жыцця Еўропы.  
Заняўшы ў папярэднiя часы адпаведныя амбiцыям пасады, 

уладкаваўшы кар’еру, маючы пэўнае становiшча ў грамадст-
ве, ужо менш цiкавячыся вайной, магнаты скiравалi ўвагу на 
ўласную асобу i добраўпарадкаванне навакольнага асяроддзя, 
на ўдасканаленне гаспадаркi ў сваiх латыфундыях, спосабы 
атрымання грашовых сродкаў, якiх патрабаваў новы свецкi 
лад жыцця. Найбольш заможныя магнаты пачалі клапаціцца 
аб уласнай “дзяржаве”. 

XV– першая палова XVII ст. сталi часам гармонii вайско-
вага i свецкага пачаткаў для вышэйшых слаёў беларускага 
грамадства. Магнаты яшчэ не страцiлi навыкаў добрых 
ваяроў, яшчэ пачэсным заняткам лiчылася вайна. Але аднача-

сова ўзрасла роля рэпрэзентатыўнасцi. Пачала звяртацца 
ўвага на ўзровень паўсядзённага жыцця арыстакратыi, якасць 
i камфортнасць побыту, на жыллё, адзенне, ежу i iнш. Аднак 
раскоша, знешнiя праявы багацця яшчэ не занялi 
дамiнуючага месца ў свядомасцi магнатаў. Знешнi бляск нiбы 
адлюстроўваў унутранае высакародства i знатнасць паход-
жання. 
Змены ў становiшчы вышэйшага саслоўя Вялiкага княства 

Лiтоўскага прынесла Гарадзельская унiя 1413 г. Гэты сумес-
ны польска-лiтоўскi сейм, на якiм былi ўсталяваны iльготы 
для магнатаў i шляхты каталiцкага веравызнання, з’явiўся 
першым крокам на шляху разбурэння адноснага адзiнства 
вышэйшага саслоўя ў Вялiкiм княстве Лiтоўскiм. У далей-
шым вялiкiя князi з мэтай дасягнення ўлады цi замацавання 
на троне сталi надзяляць правамi i вольнасцямi асобных 
прадстаўнікоў вышэйшага саслоўя. У вынiку арыстакраты, 
асаблiва абдзеленыя выгодамi i абураныя няроўнасцю, пачалi 
аб’ядноўвацца ў палiтычныя групоўкi i патрабаваць iльгот 
для сябе.  
З узмацненнем “сепаратысцкiх” настрояў у вышэйшых 

колах беларускага грамадства, калi магнат паводзiў сябе ў 
сваiх уладаннях як незалежны манарх, магутнасць 
арыстакратыi пачала прыходзiць у заняпад. Адносiны памiж 
магнатамi сталi насiць кланавы, змоўнiцкi характар.  
Пачынаючы з другой паловы XVII ст., у магнацка-

шляхецкiм асяроддзi назiраюцца рысы крызiсу. “У XVI i 
XVII стст. магнаты яшчэ бралi ў рукi шаблю, займалiся 
дзяржаўнымi праблемамi. Тады яшчэ да гэтага абавязвалі 
рыцарства, адвага, высакароднасць. Цяпер жа (XVIII ст.) 
шляхецкая элiта бавiць час у бесперапынных баляваннях i 
паляваннях” [2, с. 152]. Нельга сказаць, што гэткае 
становiшча было паўсюдным, але даволi пашыраным. Нека-
торыя магнаты сваiмi паводзiнамi ганьбiлi гонар i сумленне 
ўсяго вышэйшага саслоўя. П’янства, жорсткасць, разбэшча-
насць замянiлi верацярпiмасць, дабрадзейнасць i цнатлiвасць 
былых арыстакратаў. У XVIII ст. ужо выразна прасочвалiся 
прыметы дэградацыi прадстаўнiкоў вышэйшага саслоўя. Ад-
метны той факт, што росквiт i заняпад вышэйшага саслоўя 
адбываліся практычна адначасова з росквiтам i заняпадам 

усёй дзяржавы. Лёс Вялiкага княства Лiтоўскага цалкам 
залежаў ад сумлення i паводзiн магнатаў i шляхты. Калi яны 
дбалi аб дзяржаве (займалiся ваеннай справай, загартоўкай 
свайго войска), пашыралiся межы i ўплыў Вялiкага княства 
Лiтоўскага. Калi ж арыстакраты пачалi клапацiцца выключна 
аб уласных iнтарэсах, дзяржава падзялiлася на варожыя лаге-
ры i групоўкi. Вялiкае княства Лiтоўскае згубiла так патрэб-
нае яму ўнутранае адзiнства i апынулася ў кiпцюрах прагных 
сусе-       дзяў. 
Манархi, якiя, пачынаючы са смерцi Жыгiмонта Аўгуста, 

апошняга нашчадка дынастыi Ягайлавiчаў, з’яўлялiся 
iншаземцамi, шукалi сваiх выгод у дзяржаўных пытаннях. З 
цягам часу ва ўсiх галiнах грамадскага жыцця пераважаюць 
карысць i выгода. Імкнучыся акружыць сябе раскошай i кам-
фортам, магнаты занялiся добраўпарадкаваннем сваiх 
уладанняў, якiя практычна нi ў чым не саступалi 
вялiкакняжацкiм.  
Цяпер магнату не трэба было ваяваць самому, бо замест 

сябе можна было паслаць войска пад кiраўнiцтвам добрага 
военачальнiка. Змянiліся i аблiчча ворага, i мэты вайсковых 
паходаў. Калi раней прыходзiлася баранiць межы 
бацькаўшчыны ад тэўтонцаў ды iншых чужынцаў, цяпер ня-
рэдкасцю былi паходы на суайчыннiкаў, якiя ўваходзiлi ў ва-
рожыя групоўкi. Узброеныя сутычкi ў Вялiкiм княстве 
Лiтоўскiм не спынялiся нават тады, калi дзяржава знаходзi-
лася ў стане адноснага мiру з суседзямi. 
Магнатам не трэба было клапацiцца аб кар’еры. Некато-

рыя з iх атрымлiвалi пасады i званнi яшчэ ў дзяцiнстве, 
iншыя – куплялi за грошы цi за галасы на сеймах. Зразумела, 
што дзейнасць такiх “выбранцаў” наўрад цi была на карысць 
дзяржаве. У XVIII ст. значная частка прыдворных пасад былі 
чыста ганаровымi, тытулярнымi. “Ваявода ў ваяводстве прак-
тычна нiчога не вырашаў i нават акты не падпiсваў. Нiчога не 
рабiлi розныя мечнiкi, падчашыя, стольнiкi, канюшыя, ха-
рунжыя…Можна было дрэнна працаваць, увогуле нiчога не 
рабiць або нават шкодзiць дзяржаве – а прывiлеi захоўвалiся” 
[2, с. 233].  
Асноўным заняткам большасцi прадстаўнiкоў вышэйшага 

саслоўя стала правядзенне вольнага часу, якi займаў значную 
частку жыцця магнатаў i да якога ставiлiся з вялiкай увагай. 

Магнаты iмкнулiся вылучыцца адзiн перад адным, прадэман-
страваць сваю незвычайную фантазiю i незлiчоныя багаццi. 
На бясконцыя патокi гасцей абрушвалiся балi, феерверкi, 
маскарады, прадстаўленнi. Нярэдка такiя гасцяваннi 
доўжылiся не тое што днi, а нават тыднi i месяцы. Некаторыя 
магнаты, падахвочаныя пастаянным жаданнем здзiўляць, 
тварылi ў сваiх уладаннях сапраўдныя цуды. Так, 
паддаўшыся ўплыву моднага сентыменталiзму, Караль 
Радзiвiл загадаў пабудаваць у прыгарадзе Нясвiжа Альбе 
iдылiчную вёсачку. Завiтаўшыя да Радзiвiла госцi на некато-
ры час станавiлiся “пейзанамi” i “пейзанкамi”. Яны 
пераапраналiся ў сялянскае (а дакладней, псеўдасялянскае) 
адзенне, жылi ў маляўнiчых домiках, займалiся вырошчван-
нем кветак i гароднiны. 
Свецкая ўлада ў Вялiкiм княстве Лiтоўскiм не мела 

межаў. Наяўнасць “залатой вольнасцi” давала магчымасць 
шляхце падпарадкоўвацца тым законам, якiя яна сама i 
ўсталёўвала. Вялiкi князь лiтоўскi знаходзiўся ў залежным ад 
шляхты становiшчы. Магнаты практычна самi ўзводзiлi прэ-
тэндэнта на трон, а потым патрабавалi ад яго адпаведную 
плату за дапамогу. У вынiку такога ўсеўладдзя з канца XVII ст. 
Вялiкае княства Лiтоўскае ператварылася ў “вялiкiя княствы 
лiтоўскiя”, бо кожнае магнацкае ўладанне нагадвала асобнае 
княства з уласным гаспадаром, войскам, гаспадаркай i 
насельнiцтвам.  
Нестабiльнае ўнутранае становiшча Вялiкага княства 

Лiтоўскага ў XVIII ст. аслаблялася, з аднаго боку, знешнiмi 
вайсковымi дзеяннямi (у пачатку 1700-х гадоў краiна 
ўступiла ў Паўночную вайну, якая прынесла велiзарныя 
спусташэннi), а з другога – пастаянным умяшаннем iншых 
краiн, спачатку меўшых не вельмi дыпламатычны характар, а 
надалей i ўвогуле прыняўшых адкрыта захопнiцкi характар. 
Складаная сiтуацыя, у якой апынулася Вялiкае княства 
Лiтоўскае ў канцы XVIII ст., закончылася падзеннем буй-
нейшай ва Усходняй Еўропе дзяржавы. Пасля трох падзелаў 
Рэчы Паспалiтай (1772, 1793, 1795) Вялiкае княства 
Лiтоўскае спынiла сваё iснаванне, а беларускiя землi ўвайшлi 
ў склад Расiйскай iмперыi.  
Такiм чынам, за пяць стагоддзяў (з канца XIII ст. да канца 

XVIII ст.) свецка-арыстакратычная субкультура на 
беларускiх землях прайшла некалькі этапаў у сваiм развiццi i 
ўяўляла цалкам сфармiраваную самадастатковую з’яву ў 
рамках традыцыйнай культуры Вялiкага княства Лiтоўскага. 
Культура арыстакратаў належала вузкаму колу людзей, у ру-
ках якiх былі сканцэнтраваны практычна ўся ўлада i асноўная 
частка багацця краiны. Свецка-арыстакратычная субкультура 
мела выбраны, элiтарны характар, што абумоўлiвалася за-
крытасцю прывiлеяванага саслоўя для прадстаўнiкоў iншых 
сацыяльных груп. 
Варта адзначыць, што наяўнасць вялiзных магчымасцей 

дазволiла арыстакратам, сярод якiх было шмат выдатных 
дзеячаў, адыграць значную ролю ў дзяржаўным, грамадска-
палiтычным, эканамiчным, культурным жыццi краiны. 
Менавiта прадстаўнiкi вышэйшага саслоўя былi тым 
прагрэсiўным рухавiком, якi падштурхоўваў культуру 
Вялiкага княства Лiтоўскага да далейшага развiцця. Арыста-
краты з’яўлялiся iдэйнымi творцамi гэтай культуры, 
своеасаблiвымi акумулятарамi яе патэнцыялу. На жаль, з-за 
палiтычнай i рэлiгiйнай раз’яднанасцi беларуская арыстакра-
тыя не здолела ўтрымаць краiну ад распаду. “Элiтарная мен-
шасць” цалкам вычарпала сябе, што прывяло ў канцы XVIII 
ст. да знiкнення цывiлiзацыi Вялiкага княства Лiтоўскага. 

